
авж олиш сабабини илмга, техникага эътибор қилинмаганликнинг оқибати билан 

изоҳлашарди. Шунинг учун ҳам улар дастлабки ишни иқтидорли ёшларни тараққий 

этган Германияга ўқишга юборишдан бошладилар. Бухоро Халқ Республикаси 

бюджетидан айнан илмга интилганлар учун Германия банкларидан бирига пул 

ажратилди. 

“Бухоро ахбори” ва “Озод Бухоро” газеталарида 1921-1922 йилларда Германияга 

талаба-ўқувчилар юбориш, уларни танлаш, юборилажак ўқувчиларнинг ёши, ижтимоий 

аҳволи, сони ҳақидаги мақола ва хабарлар эълон қилинган. Уларда хорижга талабалар 

юбориш билан боғлиқ моддий ва маънавий имкониятларни излаш, саводхон болаларни 

танлаб олиш, уларни тиббий кўрикдан ўтказишга доир ташкилий ишлар жараёни изчил 

бериб борилган[1]. 

Хабарларда ёзилишича, Германияга ўқувчи ва талабаларни юбориш иши 

БХСРнинг Москвадаги ваколатхонаси бошлиғи Ато Хўжанинг фаол иштироки ҳамда 

Германиядаги Винсдорф шаҳарчаси мусулмонлар мачити имоми, татар миллати вакили 

Олимжон Идрисий, ҳукумат раҳбарларидан Файзулла Хўжаев, Қори Йўлдош Пўлатов, 

Абдулвоҳид Бурҳонов, Абдурауф Фитрат ташаббуслари билан амалга оширилган. 

“Бухоро ахбори”да 1922 йилда бухоролик 43 талаба татар халқи вакили Идрисий ҳамда 

Бурҳонов ва Каменскийлардан иборат махсус комиссия билан Германияга боради, деб 

қайд қилинган[2]. 

Газета маълумотларининг муҳим манбалиги шундаки, хорижга ўқиш учун талаба 

ва ўқувчиларни саралаб олиш ишлари енгил кечмаган, бу сабаблар билан боғлиқ 

аввалдан мавҳум бўлган айрим масалаларга аниқлик киритиш мумкин. Бир қатор 

мақола ва хабарларда бухоролик ўзига тўқ хонадонлар фарзандларини хорижга ўқишга 

юборишга қаршилиги туфайли сағирхоналар (етимхоналар)даги болаларни жалб 

қилишга тўғри келганлиги танқидий руҳда баён қилинган[3]. Айрим ҳолларда эса 

талаба-ўқувчилар сафини тўлдириш учун БХСР номидан Туркистон АССРдан ҳам 

болалар танлов йўли билан рўйхатга киритилган. 

“Бухоро ахбори”даги маълумотлардан аён бўладики, Туркияга ўқиш учун 

юборилган талабалар ушбу мамлакатда БХСР вакиллари фаолият олиб бораётганлари 

сабабли ҳеч қийинчиликларсиз жойлашиб, ўқув юртларида таҳсилни бошлаганлар. 

Германияга юборилган Бухоро талабалари эса уч даражага бўлинган: кичиклар, ўрталар, 

катталар. “Кичиклар Берлинга яқин бир шаҳарда немис болалариға аралаш пансионға 

қўйилғон. Ўрталар вилоятларға юборилуб, хусусий оилаларға қўйилғонлар. Катталар 

Берлин шаҳриға қўйилғонлар”, -деб ёзилади. Маълумотлар шуни кўрсатадики, 

бухоролик болалар Германияда дарҳол ўқишни бошламай, анча муддат давомида немис 

тилини ўрганганлар. Улар Германиянинг ўнлаб шаҳарларидаги турли олий, ўрта махсус 

ва хусусий ўқув юртлари бўйлаб тарқалиб кетганлар[4]. 

“Озод Бухоро”нинг 1923 йил чоп этилган 2 та сонида таниқли давлат арбоби 

Турар Рисқуловнинг “Германияда Ўрта Осиё талабалари” номли йирик мақоласида 

танқидий фикрлар ҳам мавжуд бўлиб, унда: “Германияга кетган талабаларнинг ҳаммаси 

у ерда ўрнаша олмасдан кўписи Русияға қочиб кетибди, айрими ташқари элларда 

яшовчи шахслар таъсириға берилғон экан деган хусусий хабарлар эшитила бошланди... 

Германиядаги талабалар ўзларининг муҳтожликлари тўғрисинда сўзлаб, ўзлариға 

ёрдам берилмагини сўрайдурлар”[5], - тарзидаги сўзларни ўқиш мумкин. Т. Рисқулов 

Германиядаги ўқув юртларида ўқиётган талабалар сони, уларнинг моддий аҳволи ва асл 

ватанлари билан алоқаларини воқеаларнинг жонли гувоҳи сифатида Германия сафари 

таассуротлари асосида ёзган. 

Бухоро Халқ Республикаси барпо этилиши, дастлаб   мустақил ҳаракат қилиш 

ҳуқуқига эга бўлгани учун 1922-1923 йилларда    70 нафардан зиёд мусулмон ёшлари 

Германияга ўқишга юборилди[6]. Улар турли шаҳарларда юқори малакали доктор, 

инженер, зироатчи, иқтисодчи, кимёгар, юрист бўлиш учун ўқишади. Германияга БХСР 

ҳукумати ҳомийлигида борганларнинг 16 таси Туркистондан, 56 таси Бухородан, 2 

нафари Хоразмдан эди. Шубҳасиз, бу ёшлар ватанга қайтгач ҳар қанча қийинчилик ва 

таъқибларга қарамай Туркистоннинг ҳар жиҳатдан ривожига ўз ҳиссаларини қўша 

олганлар[7]. 

Бухороликлардан ибрат олган бошқа ҳудудлардаги маърифатпарварлар ҳам 

Тошкент, Хоразм ва водий вилоятларидан иқтидорли ёшларни танлаб олиб, уларни 

Германияга ўқишга жўнатишга ҳаракат қилишди. Аммо керакли маблағ йиғиш жараёни 

катта қийинчиликлар билан кечади.   

Ана шундай вазиятда, Саидносирбой, Чўлпон, Мунаввар қори ва Абдулла 

Қодирийлар бир ташаббус билан чиқдилар. Унга кўра, 1921 йилда «Ўзбек билим 

ҳайъати» қошида «Кўмак» уюшмаси тузилди[8]. 

Бу инсонларнинг ташаббуси ва хайр-саховатидан бошқалар ҳам ибрат олишди. 

«Туркистон» газетасининг 1922 йил 18 декабр сонидаги хабарга кўра, Тошкентдаги бир 

гуруҳ маориф ва маданият арбоблари ўқишга борувчилар учун пул топширишган. Улар 

орасида Саидносирбой Миржалолов (йигирма минг сўм), шоир Чўлпон (етти ярим минг 

сўм), Мунаввар қори, Шокиржон Раҳимийлар бор эди. Бундан ташқари, Тошкент 

зиёлилари 2 декабрда адабий кеча уюштириб, ундан тушган етмиш беш минг сўмни ҳам 

Германияга юбордилар[9]. 

Зиёлиларнинг бундай хайр-саховатини кўриб, оддий халқ «Кўмак»ка оз бўлса-да, 

пул топшира бошлади. Афсуски, ўзига тўқ, бойлигини маишатга сарфлаётган баъзи 

кишилар бундай тадбирдан ўзларини четга олишарди. Ташаббускорларга «Шундан 

бошқа ташвишим йўқми?», «Меним болам ўқирмиди?», дея жавоб бериб юборишарди. 

Бундай калтабинликка гувоҳ бўлган Абдулла Қодирий «Муштум» журналининг 1923 

йил тўртинчи сонида «Кўмак» уюшмасига ионалар» номли ҳажвиясини эълон қилди. 

Қодирий-Жулқунбойнинг бу ҳажвияси ўлкада катта шов-шув бўлиб, баъзи дўкондор, 

савдогар, боғбонлар уялганларидан «Кўмак»ка хайрия қила бошлашди. Аммо айрим 

мутаассиб мулла, маишатпараст кишилар, барибир саховатдан, илмга хайрия қилишдан 

ўзларини тортдилар[10]. 

Шундай бўлса-да, маърифатпарварлар, халқнинг тушунган қисми саъй-ҳаракати, 

Қодирий ҳажвиясининг таъсири сабабли «Кўмак»ка анчагина пул тўпланди. Бу маблағга 

эса Хайринисо Мажидхон қизи, Абдулвоҳид Исҳоқ, Абдулвоҳид Муродий, Солиҳ 

Муҳаммад, Азимбек Байрамжон, Тўлаган Мўмин, Султон Маматқул, Иброҳим Аҳмаджон, 

Темирбек Қозибек сингари илмга интилган ёшлар Германияга жўнаб кетдилар. 

Ўша долғали, қийин замонларда ҳам ёшларнинг Германияда ўқишига, «Кўмак»ка 

пул тўпланишига Чўлпон, Саидносирбой, Мунаввар қори ва Абдулла Қодирий каби 

маърифатпарвар ажододларимиз сабабчи бўлишган[11]. 

Большевиклар ҳукумати томонидан Германияда таҳсил олаётган Туркистонлик 

ўқувчиларга нисбатан ишончсизлик йилдан йилга ортиб борди. Талабаларни ҳали 

ўқишини тамомламасдан турли хил баҳоналар билан СССРга қайтариш бошланди. ОГПУ 

(Объединённое государственное политическое управление - Бирлашган давлат сиёсий 

бошқармаси) ташкилоти бу йўналишда изчил қирғинни бошлаб юборди. 1929 йил 

Абдуваҳоб Муродий ва Бадри Сайфулмулклар алоҳида-алоҳида қамоққа олиниб маҳв 

этилди. 1932 йилда Ўрта Осиё давлат университетида дарс берувчи Германияда таҳсил 

олиб қайтган Азиз Алихўжаев устидан иш очилади. 1938 йилнинг 4-9 октябрь кунлари 

эса Ўзбекистонда фаолият олиб бораётган илгари Германияда таҳсил кўрган 

талабаларнинг барчаси "жосус" сифатида отувга ҳукм этилди[12]. 

